
BASHKIA
TIRANE REPUBLIKA E SHQIPERISE



                           

                                                   KËSHILLI BASHKIAK

V E N D I M

Nr.27, datë 17.03.2023

“PËR
EMËRTIMIN E NJË RRUGE NË TERRITORIN E BASHKISË TIRANË”
Në mbështetje të nenit 8, pika 2, nenit 9, pika 1, nënpika 1.1, shkronja “b”, nënpika 1.7, shkronja “b”, nenit 54, shkronja “ll” dhe nenit 55, pikat 2 dhe 6, të ligjit nr. 139/2015, “Për vetëqeverisjen vendore”, të ndryshuar, nenit 3, të ligjit nr. 9270, datë 29.07.2004, “Për sistemin e adresave”, të ndryshuar, shkresës nr. prot. 139/1, datë 28.03.2019 të ministrit të Brendshëm “Plani i masave mbi finalizimin e procesit të emërtimeve të bulevardeve, rrugëve, rrugicave, shesheve, parqeve në Republikën e Shqipërisë dhe paisjen me adresë të shtetasve shqiptarë”, shkresës informuese të Komisionit Këshillimor me nr. 45211/1 prot., datë 23.12.2020, drejtuar kryetarit të Bashkisë, me propozimin e kryetarit të Këshillit Bashkiak, Këshilli Bashkiak,

V E N D O S I:

1. Emërtimin “Nuredin Malaj”, rrugës sipas fragmentit të hartës, bashkëlidhur këtij vendimi.

2. Ngarkohen Drejtoria e Përgjithshme e Planifikimit dhe Zhvillimit të Territorit, Drejtoria e Përgjithshme e Punëve e Publike dhe Drejtoria e Përgjithshme e Promovimit të Qytetit, për ndjekjen dhe zbatimin e këtij vendimi.

Ky vendim hyn në fuqi sipas përcaktimeve të pikës 6, të nenit 55, të ligjit nr.139/2015, “Për vetëqeverisjen vendore”, të ndryshuar.
          K R Y E T A R
ROMINA KUKO

Zbardhi: D.Xhavara

Specialist

Miratoi: B.Zeneli

Sekretar i Këshillit Bashkiak

RELACION
 

Nuredin Selim Malaj ka lindur në 3 janar të vitit 1940 në Tropojë. Arsimin fillor e kreu në qytetin e Bajram Currit. Në vitin 1955 – 1959 shkon në Tiranë për të ndjekur shkollën e mesme mjekësore, të cilën e mbaroi me rezultate të shkëlqyera. Në vitin 1964 filloi studimet e larta në Fakultetin e Mjeksisë, pranë Universitetit Shtetëror të Tiranës. Në vitin 1969 diplomohet “ Mjek “. 

Në vitin 1959 u titullua “oficer ndihmësmjek”. Nga viti 1959 – 1964 shërben si ndihmësmjek në Brigadën e 9-të, në bazën e nëndetëseve në Pashaliman të Vlorës.

Në vitin 1969 me kërkesën e tij shkon për të shërbyer si mjek ushtarak në vendlindjen e tij në Tropojë. Po në këtë vit emërohet shef shëndetësie në Brigadën e Tropojës në qytetin e Bajram Currit.

Gjate sherbimit në Tropoje ai shquhet si mjek dhe organizator i shumë stërvitjeve ushtarake duke hapur dhe vënë në funksionim shumë herë spitale në kohë lufte.Në këto spitale ushtarake në terren- në çadra dhe ambjente te tjera te improvizuara ai sëbashku me kolegët e tij mjekë  kanë kryer shumë operacione e ndërhyrje të tjera mjekësore me pjesëtarë te forcave ushtarake, por edhe me civilë, pjesëtarë të komunitetit të Tropojës.

Po ashtu gjatë këtyre viteve shërben në dobi të të sëmurëve të zonës pranë spitalit të qytetit të Bajram Currit si  kirurg.

Në vitin 1974 shërben për 1 ( një ) vit si shef shëndetësie në Korpusin e Pukës.

Në vitin 1979 transferohet në Tiranë në Shkollën e Përgatitjes së Mjekëve Rezervistë si instruktor.

Në vitin 1984 emërohet komandant i Shkollës së Lirë Ushtarake për Shëndetësinë në Tiranë.

Në vitin 1986 shërben në Ministrinë e Mbrojtjes në Drejtorinë e Shëndetësisë si specialist i mjekimit dhe stërvitjes shëndetësore.

Gjatë kësaj periudhe Nuredin Malaj ka organizuar dhe zhvilluar shumë stërvitje shëndetësore duke zhvilluar mësime treguese, stërvitje në shkallë kombëtare por edhe ndërkombëtare për ngritjen dhe funksionimin e spitaleve në kohë lufte në çadra, tunele e objekte të ndryshme.

Nga viti 1986 deri në vitin 2005 ka shërbyer në Spitalin Ushtarak në Tiranë. Këtu ai ka punuar me përkushtim, pasion, profesionalizëm, e me një humanizëm të lartë. Ai ju ka shërbyer qindra e mijëra ushtarakëve, por edhe njerëzve të tjerë, të thjeshtë, të cilët kanë patur nevojë, sidomos tropojanëve që e kishin mbështetje të fuqishme për problemet e tyre shëndetësore.

Gjatë këtyre viteve në Spitalin Ushtarak  ai ka qenë ngarkuar me detyrën e rëndësishme të Shefit të Organizimit dhe Edukimit Shëndëtsor, duke kryer shumë stërvitje në kuadrin e bashkëpunimit me NATO-n si në Bizë, Laç, Rinas, Durrës etj.

Në vitin 1993 tashmë me gradën e Nën Kolonelit ftohet nga shefi i Shëndetësisë së NATO-s për Evropën, gjeneral Vernes Cang në Gjermani ku vizitoi dhe shkëmbeu eksperienca për shërbimin shëndetësor në baza të ndryshme të Natos.

Në vitin 1996 viziton me ftesë të Departamentit të Mbrojtjes të USA, baza të ndryshme ushtarake amerikane në Karolinën e Veriut duke u njohur nga afër me realitetin shëndetësor të ushtrisë amerikane.

Gjatë kohës së luftës në Kosovë, në bashkëpunim të ngushtë me udhëheqësit e lartë të UÇK, dha një kontribut të jashtëzakonshëm për riaftësimin e të plagosurve, ku mori përgëzime dhe mirënjohje nga eksponentët më të lartë të luftës dhe udhëheqjes politike të Republikës së Kosovës.

Për merita të shquara në punë  dhe shërbimin ndaj njerëzve Dr. Nuredin Malaj është dekoruar 3 (tre) herë me medalje e urdhra të ndryshëm.

Për këto arsye, me propozim të Kryetares së Këshillit Bashkiak, kërkohet nga Këshilli Bashkiak i Tiranës, emërtimi i një rruge në kryeqytet me emrin “Nuredin Malaj”.
